
67

Fra-i atri se veddeivan de rimpetto

Un di monarchi antighi ciù famosi,

O quæ pë so conquiste ô l'è ô sûggetto

De tanti panegirici ampollosi,

Ch'ô massacra fra-i schersci d'ûn banchetto

Un di amixi ciû forti e valorosi,

Che con coraggio eroico e man invitta

In grave rischio ô ghe sarvava a vitta.


68

Vegniva apprêuvo ûn re legislatô,

Che forse aviä vantôu giûsto e severo

Do so codice a pao l'adulatô;

Ma non giûsto, nè ûmano, nè sincero

O provava ûn eroe, ch'ô fû ô terrô

Di so nemixi e a gloria do so impero,

Orbo per lê ridûto e vagabondo

A dimandâ limoxina pe-ô mondo.


69

Un vile e tristo regolo ô seguiva

Di temipi e lêughi a-i nostri ciù vixin,

Che per immane crudeltæ ô vegniva

D'uña donna innocente l'assascin,

Che co-a so dêutta stessa a gh'ingrandiva

O so dominio misero e piccin,

Ricompensando pe ûn sûpposto fallo

Con l'infamia e co-a morte ô so regallo.


70

Poi compariva ûn coronôu famoso

Pe astûzia, pe potenza e pe regio:

Se gh'accostava ûn ommo valoroso

Pallido, vegio, magro e mâ vestio....

Chi seî? ghe dixe ô prinçipe orgoglioso.

Son ûn, l'eroe ô ghe risponde ardio,

Che i regni, ch'ô v'ha dæto son ciù tanti,

Che no son e çittæ, ch'aveivi avanti.

